Rafmagnað músarbit á tölvuöld

Nýrri tækni fylgja nýir siðir og ný vandamál. Tölva er orðið jafnsjálfsagt tæki og blað og blýantur var forðum tíð. Ein hlið á tölvunotkuninni er litla krílið með rafmagnssnúruhalann, sem kúrir sakleysislega við hliðina á lyklaborðinu. Þessari litlu mús er mikið klappað og strokið, en sjaldan launar kálfur ofeldi. Tölvumýs geta bitið og það fast.

Einhæft álag

Afleiðingar bitsins eru áverki vegna síendurtekins einhæfs álags. Þegar tölvumúsin er notuð, verður hreyfingin og álagið mest á úlnliðinn og axlarliðinn. Til að smella músartökkum er vísifingur langoftast notaður og sú hreyfing á sér aðallega stað í fyrsta fingurliðnum (þar sem vísifingur „byrjar“).

Segir til sín

Sú vöðvavinna, sem notkun músarinnar krefst, er ekki mikil, en lendir hins vegar öll á litlum vöðvahópum í öxlinni, úlnliðunum og hendinni, og veldur því töluvert miklu álagi á viðkomandi vöðva og sinar og þau liðamót, sem hreyfast. Þegar unnið er 6–8 tíma á dag árið um kring með músinni fer þetta álag að segja verulega til sín með ýmsu móti.

Erfitt að hneppa

Einkennin koma fram sem verkir og hreyfiskerðing umræddra liða og getur þróast í það að þurfa að gera ráð fyrir að vera fimm mínútum lengur að hneppa buxnatölu, svo vitnað sé í bandarískt fórnarlamb músarbits. Í Bandaríkjunum eru þessi álagseinkenni álitin lýsa þeim atvinnutengda sjúkdómi, sem kostað hefur atvinnulífið mest.

Sexföldun músarbitstilvika

Skráð tilfelli hafa sexfaldast á síðustu 10 árum. Margvíslegar lausnir hafa verið fundnar til að draga úr þessu álagi, og eru ný hönnun á músum og úlnliðsstuðningur það algengasta.

